
Duvrar ils tschun senns: Jeu level e mon a scola

a) Jeu level e mon a scola
Jeu level e mon a scola, quei san ins era scriver auter, buca mo cun ina construcziun. El text 
cheusut ei descret quei ch’il scolar auda, senta, freda, gusta e vesa. 

Jeu level e mon a scola
Rrring! Il tun git dil svegliarin scarpa mei ord mes siemis. Cun egls serrai emprovel jeu da palpar il 
svegliarin e sclauder el. Aha, cheu ei il nuv.  Uaa, puspei levar! Puspei scola! Jeu sezugliel aunc 
inagada en miu tapet e gaudel il cauld. Mes patratgs tuornan tier il siemi da questa notg, quei 
computer niev... Plaunsiu sedurmentel jeu puspei.  “Aua, quei fa mal,” greschel jeu e sundel 
neunavon immediat. “Tgei tratgas ti da ziplar mia detta-pei!” Jeu envidel la cazzola, ei tschorva, 
mo jeu vesel ... miu gat. El ei puspei semtgaus da tschappar, spert traiel jeu mes peis freids sut il 
tapet en. “Levi, igl ei uras”, cloma mia mumma si da cuschina. “Igl ei las sis e mesa.” Miarda, ussa 
stoiel jeu far spert. Jeu dun in segl ord letg, brrr, quei ei freid en combra. Spert ellas caultschas, 
nua ein mias soccas? Tgei lismer trer en, verd ni blau? Il blau ei pli caulds. Il gat streha entuorn 
mias combas. Neu cheu, jeu prendel el sin bratsch. El fila. Nus mein giun cuschina. Ei freda da 
caffè. “...plievgia e diesch grads, suentermiezdi sclaridas”, fa il radio sia lala. “Bien gi”, di mia mum-
ma. “Bien gi.” Jeu beibel la tschugalata ch’ella ha semtgau per mei. Aua, quei ei calira. Jeu der-
schel en in tec latg freid. “Tgei haveis oz en scola?” vul mia mumma saver. “Nuot special”, ditgel 
jeu e bognel la pischutta ella tschugalata. Mmm. Quei ei bien.  Ussa spert el bogn. Jeu selavel cun 
aua freida, bua, jeu sescrolel. Spert aunc ils dents, schsch, schsch, schsch ... ed jeu sundel 
semtgaus. Mia mumma vegn cun mei tochen agl esch. „Tgau”, di ella. Ed jeu ditgel era: “Tgau”, e 
mondel a scola.

Pensum 1:	 Sutlingescha el text passadis che han da far enzatgei culs tschun senns. Fai ina le-
genda cun differentas colurs per mintga senn.

Pensum 2: 	 Sutlingescha las interjecziuns ch’il scolar drova en siu text. Contas ha ei? Tgei ex-
priman ellas? Fai era cheu ina tabella.

interjecziun muntada

rrrring il svegliarin scalina

interjecziun muntada

Pensum 3:	 Sutlingescha quei ch’il scolar patratga!

Pensum 4:	 Il scolar e sia mumma tschontschan buca bia en quei text. Co ei quei tier tei la da-
maun cu ti levas? Con ditg va ei tier tei naven dil sedestadar tochen che ti ban-
dunas la casa per ir a scola? Tgei patratgs fas ti?

Pensum 5:	 Scriva in text semegliont e drova ils tschun senns. Ti sas era prender in’autra situa-
ziun, p.ex. Jeu schaiel sper la mar en mia reit stendida.

b) Il buentadé en la paliu/ Flurin Darms

Il scribent Flurin Darms entscheiva siu text era cun in buob ch’ei gest vegnius a strada. Il buob 
ha durmiu si cuolm en nuegl en treglia. Siu bab ei gia levaus e pervesa il muvel. 

Il buentadé en la paliu
Il tun dallas bransinas ei aunc dalunsch dalunsch. Pér plaunet vegn el pli datier. E lu, la finala, se-
mischeida el cun auters tuns. Cun il sgarar d’in tarden che va sur las aissas dils pantuns e petga lu 
mintgamai in pèr petgs sigl ur dil fussau. Cun il sgnuflar e sburflar cuntent dallas vaccas che stau-
schan zanua cun pitgarinas grevas las cadeinas da fier encunter ils pursepens da lenn e sdrappan 
enguordas e pleinas fom il fein ord ils pursepens.
Essan nus aschia ? Nus carstgauns ? Rentai alla tiara cun cadeinas da fier, sco vaccas en nuegl 
cun pitgarinas grevas e sgnuflar enguord, rentadas sils pantuns e vid ils pursepens ?
Tgi less ir ad encurir e carmalar l’olma da miu pievel ? Ella ei sco quei buobet el vitg muntagnard. 
In jester vegn sperasvi e less discuorer cun el. Aschi gitg ch’el ei persuls termaglia el sper la seiv 
sil pastget avon casa e saulta e selegra. Mo vesend igl jester, ch’enquera e carmala, fui el e sezup-
pa cun nas tschuf ed egls temeletgs davos la schuba da mumma, davos ils scussals,davos il zeiver 
da lischiva.
Buca sforza quell’olma. Buca rumpa e stinschenta ella en siu crescher. Buca rumpa la bitgetta sur 
dad ella. Stai eri e spetga. Fai buca canera e sevila buca ton. E ti vesas co ella nescha, co ella ses-
arva e crescha. Aunc inagada vegn il tun dallas bransinas, in tun stetg e suord e stinschentau. Las 
bransinas ein sfundradas el fein el pursepen, ed il fein ha stinschentau lur tun ed ha stinschentau 
il sburflar e sgnuflar enguord sils pantuns.
Lu sesaulza il tun danovamein ord ils pursepens e vegn pli datier. Quella gada vegn el damaneivel. 
Marviglius, co ellas maglian oz el tact e sbassan ensemen lur tgaus els pursepens e puspei neu-
ado! E quella gada semischeida il tun dallas bransinas cul sblatschar dallas cuas e cul strer vid las 
cordas ch’ein fermadas cun cugns da fier els ischenchels dil plantschiu. In pass grev e runont va 
da nuegl en ed ora. Il sgarar dil tarden ei sepiars ord la musica en l’ureglia dormulenta. Persuenter 
vegn da zanua neu in serenezi freid e trai encunter las costas ed en fatscha. 
Barclamiu arva ils egls mo in tec tec.(...)

Pensum 1:		 Il buob el text da Flurin Darms viva en in auter temps. Tgei sas ti da quei temps? 
Damonda tiu scolast, tes geniturs, ni tat e tatta. 

Pensum 2:	 Sutlingescha el text ils plaids che ti capeschas buca. Mira suenter el vocabulari.

              

              

              

              

              

              

              

              

              

              

              

Pensum 3:	 Sutlingescha el text passadis che han da far enzatgei culs tschun senns. Tgei senn 
dominescha? Daco gest quel?

 

 

 

 

Pensum 4:	 El text eis ei era formulau damondas. Sutlingescha quellas. Tgei rispostas dat il 
text? Co capeschas ti quei? 

 c) Scazi da plaids

Jeu teidlel il radio. 

Ei dat bia pusseivladads da dir ch’ins audi il radio. Cheusut ha ei entgins exempels.

-	«... plievgia e diesch grads, suentermiezdi sclaridas”, fa il radio sia lala.
-	La redactura annunzia il tetel dalla canzun.
-	A, ussa vegn mia canzun preferida.
-	 In cantadur grescha ora la bucca.
-	 In cabarettist fa sgnoccas.
-	  “lalala...”, accumpognel jeu la canzun el radio.
-	Tac. Finalmein queschas ti.

Tgei formulaziuns ein neutralas ni objectivas, tgeininas ein subjectivas? Copiescha la tabella 
cheusut en tiu carnet e scriva las construcziuns ella dretga colonna. Cumpletescha cun agens 
exempels.

formulaziuns objectivas formulaziuns subjectivas

La redactura annunzia il tetel 
dalla canzun.

patratgs ni sentiments posi-
tivs

patratgs ni sentiments nega-
tivs

... ... ...

		

Il verb dir

Ina emprema secundara ha anflau enteifer treis minutas las suandontas expressiuns per il verb 
dir:

scutinar, paterlar, tschintschar, discuorer, gnugnar, burlar, cumandar, dumandar, tugnar, scaffer-
lar, tradir, zachergiar, tschatscherlar, sevilar, tuntignar, tschintscherlar, raschunar, raquintar, ses-
gargnir, plidar, murmignar, sburbatar, far priedi, cantar, declarar, annunziar, explicar, menziunar 

Pensum 1:	 Tgei plaids capeschas ti, tgeins drovas ti era sez? Enquera el vocabulari ils plaids 
che ti capeschas buca.

Pensum 2:	 Sas ti cumpletar la gliesta?

              

              

              

              

              

              

              

              

Pensum 3: 	 Tgei expressiuns per il verb dir anflas ti el text: Jeu level e mon a scola?

 

 

 

Pensum 4:	 Formulescha in text cuort e drova tschun dils plaids dalla gliesta.

Pensum 5:	 Enconuschas Ti las suandontas expressiuns: Tschontscha met, nua che ti has 
mess il paun. Il tun fa la canzun. Gronda bahaultscha, pauc ella caultscha. Quei ei 
pli gleiti detg che fatg. Neu ora cul marmugn.

	 Fai tes patratgs e scriva ina cuorta explicaziun, lu mira el vocabulari ni damonda il 
scolast.

 

 

 

 

 

 

 

 


